
Муҳаддис Робиъ Хадий ал-Мадхалий

Аллоҳга даъват қилишдаги пайғамбарлар манҳажи (йўли), ундаги ҳикмат ва ақл

 (Бу ерда кибор уламолар ҳайъатининг аъзоси Солиҳ бин Фавзон ал-Фавзон муқаддималари қисқартирилиб келтирилмади. Кейинчалик келадиган оят ва ҳадисларнинг фақат маънолари таржима қилинди ёки сура ва оятларнинг рақамлари келтирилди. Тўлиқ матн учун асл манбага (www.sahab.org www.rabee.net) мурожаат қилишни тавсия қилиб, хато ва камчиликлар учун узр сўраймиз – таржимон изоҳи.)

МУАЛЛИФДАН 

Аллоҳга ҳамдлар ва мақтовлар бўлсин. Ундан ёрдам сўраймиз. Нафсларимиз ёмонлиги ва амалларимиз хатоликларидан Аллоҳнинг паноҳига ўтамиз. Аллоҳ кимни ҳидоят қилса, уни ҳеч ким адаштира олмас ва Ул зот адаштириб қўйган кишини бирор кимса ҳидоят қила олмас. Ёлғиз Аллоҳдан бошка ибодатга ҳақли бирор илоҳ йўқлигига гувоҳлик бераман. Унинг шериги йўқ. Ва Муҳаммад Ул зотнинг қули ва элчиси эканлигига гувоҳлик бераман. Аллоҳ уни ҳақ дин билан инсониятни тўғри йўл билан олиб бориши учун ва кофирларга қанчалик ёмон кўринса ҳам Аллоҳнинг дини Исломнинг бошқа таълимотлар устидан ғалаба қозониши учун юборди.

Мен айнан бу мавзуни бир неча сабабларга кўра танладим.

Биринчидан, мусулмонлар ақидаси мусулмон уммати кўпгина оқимларга бўлиниб кетадиган даражада фарқланадиган бўлиб қолди. Мусулмонлар ихтилофли масалаларнинг ечими учун Қуръон ва Пайғамбар соллаллоҳу алайҳи ва салламнинг Суннатларига мурожаат қилмай қолди. Натижада унинг устига даҳшатли мусибатлар ёғилди ва бу мусибатларнинг оқибати қанчалик оғир ва қийин эканини ягона Аллоҳ билади...

Иккинчидан, мусулмон оламида мусулмон умматини қутқариш ва унинг аҳволини тўғрилашни мақсад қилган турли сиёсий, мафкуравий ва руҳоний фирқалар юзага келди. Бу фирқаларнинг ҳар бири ҳақиқий исломий йўлга содиқлигини ва барча одамлар унинг йўлидан юришлари лозимлигини ҳамда мусулмонлар унга қўшилмагунича нажот топмаслигини эълон қилади.

Бу ва бошқа сабаблар мени мусулмонларнинг энг муҳим вазифаларидан бири бўлмиш қуйидагиларни бажаришга ундади. Бу вазифалар Аллоҳнинг пайғамбарлари одамларни Аллоҳга чақирганларида бизга Қуръон ва Пайғамбар соллаллоҳу алайҳи ва саллам Суннатларидан маълум бўлган қайси услублардан фойдаланганларини, ушбу услубларнинг бошқа барча услублардан афзалликларини ва менинг биродарларимга фақатгина шу услубларни қўллашни тушунтириш вазифаларидир. Чунки бу – одамларни Аллоҳга ва Унинг розилигига олиб борадиган, мусулмон умматни эса нажотга, Ердаги ҳукмдорликка ва Охиратдаги бахтга олиб борадиган ягона йўл.

Аллоҳ Таоло - Яратувчи, Йўқдан бор қилувчи, Ҳамма нарсани билувчи ва Ҳаким зот Ўзининг ҳамма нарсани қамраб олувчи илми, Ўз ҳикмати ва ҳамма нарсадан қодирлиги билан беҳуда ва ўйин учун эмас, балки Ўз Илоҳий мақсадини амалга ошириш учун бу буюк борлиқни яратиб унда тартиб ўрнатди...

У жин ва инсонларни яратиб уларнинг яратилишидаги буюк ҳикмат ва олийжаноб мақсад ҳақида хабар бериб айтдики (оят маъноси):

«Мен жинлар ва инсонларни фақатгина Менга ибодат қилишлари учун яратдим. Мен улардан ризқни ҳам Мени таомлантиришларини ҳам хоҳламайман. Дарҳақиқат, Аллоҳнинг Ўзи ризқ берувчи, Буюк Қувват эгасидир» (Зарийат, 56-58)......

(Бу ҳақда рисолада кўпгина оятлар ва ҳадислар келтирилади... Китоб давомида муаллиф Қуръон ва Суннатдан мисоллар келтириб пайғамбарлар даъватини ёритади ҳамда уларнинг манҳажидаги асосларнинг асоси – тавҳид, пайғамбарларга ва Қиёмат Кунига иймон келтириш бўлганлигини исботлайди. Пайғамбарларга ҳукуматни қўлга олиш имконияти кўп марта келгани, бироқ улар тавҳид учун курашиб ҳукуматни қўлга олишмаганини, ўз саҳобаларига ҳукуматдаги мансабларни ваъда қилишмаганини, сиёсий ўйинларга ўз тобеъларини гирифтор қилишмаганини, балки тавҳидга чақириб уларга фақатгина жаннатни ваъда қилишганини муаллиф баён қилади – таржимон изоҳи.)

Бугунги кунда мусулмонлар кучли сув тўлқини устидаги чангга айланишган. Бу ҳақда бизларни Пайғамбар соллаллоҳу алайҳи ва саллам огоҳлантирганлар. Ул Зот соллаллоҳу алайҳи ва саллам бир куни айтдилар:

“- Сизларга халқлар худди ваҳший ҳайвонлар ўз ўлжасига ташланганларидек ташланадиган вақт яқин қолди. 

· Бизнинг сонимиз оз бўладими, эй Аллоҳнинг Расули?

· Йўқ. Аксинча, сизларнинг сонингиз кўп бўлади. Бироқ сизлар оқаётган сув устидаги кўпик каби бўласизлар. Аллоҳ душманларингиз қалбидаги сизлардан бўлган қўрқув-ҳайбатни олиб ташлаб сизларнинг қалбларингизга кучсизлик солади.

· Кучсизлик нима?

Дунёни муҳаббат қўйиш ва ўлимни ёмон кўриш”.  

(Бу ҳадисни Абу Довуд (4297), Аҳмад (5/278), Абу Нуъайм «Хилйа ул-Авлиё» китобида (1/182) келтиришган.)...

Бу ҳолатга тушгандан кейин аччиқ воқелик ичида кўпгина мусулмонлар кўзларини очишди, уйқудан уйғонишди ва ўз биродарларини Аллоҳнинг йўли – нажот йўлига чақиришни бошлашди... Тан олиш керакки, уларнинг барчаси жамиятнинг аҳлоқий, ижтимоий, сиёсий, иқтисодий асосларини тўғрилашда катта ютуқларга эришишди. Агар улар ўз ҳаракатларида жипслашишганида ва Аллоҳнинг элчилари бошлаган нарсадан бошлаб уларнинг йўлидан юришганида, албатта мусулмонларни мусибат бўлган аҳволдан қутқаришар ва умумий орзу-армонга эришган бўлишарди. 

Бугунги кунда турли мусулмон гуруҳлар қандай йўлда юришмоқда?

Замонавий мусулмон оламида уч асосий оқим бор.

1. Аллоҳнинг элчилари эътиқодини ва улар халқларини Аллоҳнинг йўлига чақирганларида қўллаган услубларни қаттиқ ушлаётган мусулмонлар. Улар Роббиларининг Китоби - Қуръон ва Пайғамбарлари соллаллоҳу алайҳи ва салламнинг Суннатларига содиқдирлар ва ақида, ибодат ва Аллоҳга бўлган даъватда салафи солиҳлар йўлидан юришмоқда.

Барча мусулмонлар айнан шундай қилишлари керак ва Аллоҳ уларга буюрганини эсдан чиқармасликлари керак (оят маъноси):

“Аллоҳнинг арқонини маҳкам ушлангиз ва фирқаларга бўлиниб кетмангиз”. (Оли Имрон-103)
Улар ўз кучларини бирлаштиришлари керак. Агар улар бунга эришсалар, улуғворлик, қудрат, ҳокимият ва бахтга эришишади. Лекин бу йўлдан юрганлар ўзларининг барча руҳий ва моддий кучларини ҳақни ёйиш учун ишлатмаётганига бугун танбеҳ бериш мумкин.

2. Бу гуруҳ Исломнинг кўпгина кўрсатмаларини бажаради, бироқ ўзига эргашганлар ичидаги кўпчиликнинг дилларида тавҳид асосларига болта урадиган яққол сўфийлик мойилликларга эга. Уларнинг баъзи хато эътиқодлари, бидъат бўлган ибодатлари бор.

Шайҳ Тақийуддин ал-Ҳилолий, шайх Муҳаммад Аслам, Исломий жомеъани битирувчиларидан бири ва бошқа кўпгина олимлар бу гуруҳларни адолат билан танқид қилишди. Уларнинг хато фикрларини ушлаган барчалар мазкур танқидга қулоқ тутиши ва тўғри йўлга қайтишлари лозим.

3. Бу сиёсий, иқтисодий ва ижтимоий курашга жуда катта аҳамият берадиган гуруҳдир. Унинг эргашувчилари катта муваффақиятларга эришишди. Бу ҳақда китоб дўконларининг токчалари, масжидлар минбарлари ва университет талабаларидан билиш мумкин. Ҳар бир мусулмон уларнинг ҳаракатлари учун уларга ташаккур билдириши керак.

Айни вақтда уларнинг “исломий сиёсат” деб номланадиган нарса ҳақида жуда кўп китоб ёзишлари ва одамларни биринчи галда Аллоҳнинг ердаги қонунларини барпо қилиш ва Исломий давлат қуришга чақираётганларини танқид қилиш мумкин.

Улар мусулмонларни, айниқса ёшларни, бу мақсад сари бор кучи билан курашишга чақирмоқда ва бу нарсани улар шундай усталик билан амалга оширмоқдаки, одамлар қалбларини асир қилиш ва ақлларини сеҳрлашга эришяпти. Улар исломий иқтисод ва динимиз фазилатлари ҳақида кўпгина гўзал ва фойдали китобларни ёзмоқда ва мусулмонларга айниқса ҳозирги вақтда билишлари керак бўлган кўпгина нарсаларни ўргатмоқда.

Буларнинг ҳаммаси мақтовга лойиқ, лекин воқелик шундан иборатки, иккиламчи масалаларга шундай катта эътибор бериб бу фикрларга эргашувчилар тавҳид ва тўғри эътиқодга аҳамият бермайдилар. Агар улар Аллоҳнинг пайғамбарлари йўлидан юриб ўз кучларини мусулмонлар ақидасини тўғрилашга қаратишганида, ўз қаламларини эса ширк ва унинг кўпгина турларини ҳамда бидъат ва хурофотларни йўқотишга буришганида, Ислом ва мусулмонларга янада кўпроқ фойда келтиришарди. Шу билан улар барча нарсани ўз ўрнига қўйиб ҳақиқатда пайғамбарларнинг содиқ издошларига айланишарди. Модомики бу гуруҳ киришган даъват ва унинг ғоялари ҳозирча бу ягона тўғри йўлга мувофиқ эмас экан, мен улар ёзган китобларнинг ўқувчилари қаторида бу гуруҳ раҳбарларига бир неча танбеҳлар бермоқчиман. Бунда бўйнимга қандай масъулият юкланаётганини жуда яхши англамоқдаман, лекин Аллоҳ (оят маъноси):

«Китоб берилганлардан Аллоҳ аҳд олди: “Сизлар албатта Китобни одамларга баён қиласизлар ва уни ҳеч кимдан яширмайсизлар”» (Оли Имрон-187) деб айтди-ку.

Бундай йўл тутиб мен саҳобалардан бошлаб замондошларимизгача бўлган мусулмон умматининг буюк алломалари ва холис даъватчиларининг йўлини ушлаган бўляпман. 

Умид қиламанки, бу фикр эгалари ўз биродарлари ҳақида ёмон ҳаёлга боришмайди ва мен билан бирга ҳаммамизнинг устимизда Аллоҳнинг олдида қандай масъулият тургани ҳақида ўйлаб кўришади. Шунингдек, улар танқидимга қулоқ тутишади деган умидим бор ва бу танқид бутун мусулмон умматга фойдали бўлишини жуда хоҳлайман.

Яна шуни эслашларини истардимки, Расулуллоҳ соллаллоҳу алайҳи ва саллам у ёки бу иш бўйича бирон қарорга бораётганларида ўз саҳобалари билан кўп марта баҳсга киришардилар ва агар мусулмонларнинг фикрлари ҳақиқатга яқин эканини кўрганларида ўз райларидан қайтиб уларнинг фикрини қабул қилардилар. Айрим вақтда саҳобалари тутган фикрларини тасдиқлаб ҳатто оятлар ҳам нозил бўларди.

Демак, бу гуруҳнинг бошлиқларидан бири мутафаккир Абу ал-Аъло ал-Мавдудий бўлади (“Аш-шақиқон ал-Мавдудий ва ал-Хўмайний” китобидан сиз бу кишининг рофизийларга ҳамоҳанг баъзи ҳато фикрлари ҳақида ва рофизийлар фирқасига бўлган унинг ёрдами тўғрисида билиб оласизлар. Бу ҳақда рофизийлар раҳбарлари ҳам бир неча бор эълон қилишган - 31,33 бетлар.) Аллоҳдан қўрқадиган ва баъзи шахслар ва уларнинг ғояларини қаттиқ улуғлашдан ўз эргашувчиларини тиядиган дин бўлмиш Исломни эъзозлайдиган мусулмон жим туриши мумкин бўлмаган кўпгина камчиликлар бу кишида бор.

Бу қандай камчиликлар?

Биринчидан, Мавдудий Раб Таъолонинг йўлига Аллоҳнинг пайғамбарлари каби чақирувни бошламаган. Улар биринчи галда ўз халқларига  тавҳидни тушунтиришарди, Аллоҳдан бошқага ибодат қилмасликни ўргатишарди ва ширк ҳамда унинг ҳар турли кўринишлари билан аёвсиз кураш олиб боришарди. Мавдудий улғайган мамлакат (Ҳиндистон – таржимон изоҳи) эса пайғамбарларнинг бу даъватига бошқалардан кўпроқ муҳтождир.

Бу мамлакат ширкка чўмган. У ердаги одамлар бутларга, молга, тошларга, маймунларга ва ҳатто жинсий аъзоларга ибодат қилишади. Бу диёрда ширкнинг энг паст, энг жирканч ва энг ифлос кўринишларини учратиш мумкин...

Иккинчидан, у сиёсатга ўта кўп эътибор берди ва уни Ислом ва мусулмон олимлари – муҳаддислар ва фақиҳлар белгилаган ўриндан жуда баланд ўринга қўйди. Бундан ташқари, у ва унинг эргашувчилари ҳаракат қилган энг олий мақсад Аллоҳнинг элчилари меҳнат қилган ғоядан фарқланган. Аллоҳ Таоло буни на Ўзининг пайғамбарларига ва на уларга эргашганларга буюрган, чунки у инсон имкониятларидан ортиқдир.

Бу қандай мақсад? Келинглар, Мавдудий ўзи нима дейишини тинглаймиз:

а) «Хатларимиз ва мақолаларимиздан сизларга равшан бўлган бўлса керакки, ҳозир биз олиб бораётган курашнинг охирги ғояси – ҳукуматни алмаштиришдир. Мен айтмоқчиманки, бу дунёда биз Ерни фосиқ ва гуноҳкор ҳукмдорлар ифлослиги ва ҳукмидан тозаламоқчимиз ва унда солиҳ, тақводор имомликни ўрнатмоқчимиз. Бизларнинг бу ҳаракатларимиз ва тўхтовсиз курашимиз Улуғ Рабнинг бу дунёда ва ўлимдан кейин розилигини олиш учун энг олий ва энг ишончли йўл деб ҳисоблаймиз». (Қаранг: “Ал-Усусул-Аҳлоқия лил-Ҳаракатил-Исломия”, 16-б.)

Дин қонунларини тушунадиган, Қуръонни ўрганадиган ва ўқийдиган ҳамда пайғамбарлар Аллоҳнинг динини қандай тарғиб қилгани ҳақида фикр юритган онгли ва фикрли ўқувчи пайғамбарларнинг олий мақсади бу бўлмаганини ва ўз умрларининг барчасида бу учун курашмаганларини англаган бўлса керак. Аллоҳнинг розилигини топиш учун энг олий ва энг ишончли йўл бу ҳаракатлар ва бу кураш эмас, балки Ерни иллатлар ва ширкдан тозалаш учун пайғамбарлар йўлини қаттиқ тутишдир. Рабнинг розилигини фақатгина иймон ва Исломда собит бўлиш билан топиш мумкин.

б) Мавдудий ёзади:

«Ачинишимизнинг сабаби шундаки, бугунги кунда мусулмонлар ва номусулмонлар ҳам бизнинг мақсадимиз ва орзу-армонимизга бепарволик билан қарамоқда.

Мусулмонлар унга қуруқ сиёсий мақсад деб қарашади ва унинг муҳимлиги ва диндаги аҳамиятини англашмайди. Номусулмонларга келсак, улар Исломга нисбатан кўр-кўрона адоват руҳида ўсишди ва унинг таълимотлари ҳақида ҳеч нарса билишмайди. Шунинг учун инсоният уруғига етадиган барча мусибат ва балоларнинг манбаси айнан фосиқ-гуноҳкорларнинг ҳукмдорлиги эканлигини, одамларнинг бахти ва муваффақияти эса дунё ишларининг тақдири адолатли ва солиҳ ҳукмдорларнинг қўлида бўлганидагина келишини улар ҳечам тушунишмайди». (Қаранг: “Ал-Усусул-Аҳлоқия лил-Ҳаракатил-Исломия”, 16-17-б.)

Менимча доктор Мавдудий ва унинг эргашувчилари гапирган мақсад ва орзу-армон динда ҳақиқатан жуда муҳим ўрин эгаллайди, бироқ пайғамбарларнинг мақсади бу бўлмаган. Бундан-да муҳимроқ нарса - одамларни тўғри йўлга йўллаш ва уларнинг барчасини – кучлиларини ҳам, кучсизларини ҳам – Ягона Аллоҳга ибодат қилишга чақириш. Пайғамбарлар ва солиҳларнинг олий мақсади айнан шудир.

Докторнинг “инсоният уруғига етадиган барча мусибат ва балоларнинг манбаси айнан фосиқ-гуноҳкорларнинг ҳукмдорлиги” сўзларига келсак, менинг фикримча бу балолар сабабларидан биридир. Лекин бундан ташқари бошқа сабаблар ҳам бор, масалан, оддий халқнинг Аллоҳга бўлган куфри, Унга ширк келтириши ва Аллоҳнинг пайғамбларлари йўлидан четга чиқиши.

Аллоҳ Таоло айтди (маъноси):

«Агар Биз бирон бир қишлоқ (аҳли)ни ҳалок қилмоқчи бўлсак, биз бойларига (яхшилик қилишни буюрардик. Улар эса итоатсизлик қилиб) фисққа ғарқ бўлишарди. Шунда тақдир амалга ошиб Биз уларни охирги одамигача йўқ қилардик» (Исро-16).

У шунингдек айтдики:

«Ҳар қандай бало фақатгина ўзларингиз қилган амалингиз сабабли бўлади. Лекин У сизларга кўп нарсани кечиради» (Шўро-30).
Ва ниҳоят У:

«Қанчадан-қанча шаҳарлар ўз Роббисининг ва Унинг элчиларининг буйруқларига итоатсизлик қилишди! Биз уларга шиддатли жазо юбордик ва уларни оғир азоб билан азобладик» (Талоқ-8), деди.

Айнан одамларнинг – ҳукмдорлар ва пастдагилар, бойлар ва камбағалларнинг фисқи учун Аллоҳ уларга бало ва мусибатларни туширади, ҳалок қилувчи урушлар ва ўлимга олиб келувчи касалликларни келишига йўл беради, очлик, бўрон ва тўфонларни юборади, ерни Ўз раҳмати ва барокотидан маҳрум қилади.

Албатта, ҳукмдорлар адолатсизлиги даҳшатли ва Аллоҳга маъқул эмас, бироқ Ҳиндистонда мавжуд бўлган бутпарастлик Оламлар Роббиси учун бундан ҳам ёмонроқ.

Шунинг учун Иброҳим алайҳиссалом айтар эдилар:

«Эй Роббим! Менинг шаҳримни хавфсиз қил ва мени ва ўғилларимни бутларга ибодат қилишдан сақлагин. Эй Роббим! Дарҳақиқат, улар кўпгина одамларни ҳақ йўлдан оздиришди» (Иброҳим, 35-36).
Ўша вақтда халқ устидан қаттиққўл, ўзбошимча ва кибрли ҳукмдор бошқарарди, лекин у (Иброҳим алайҳиссалом) барибир ўзининг энг асосий вазифасини тавҳидни ёйиш ва ширк билан курашиш деб билди. У ҳукмдорлар ва оддий халқнинг аҳволи тавҳид ширк устидан ғалаба қозонганидагина тўғриланишини тушунарди.

в) Шунингдек Мавдудий айтди:

“Агар кимдир бизнинг давримизда Ерни тозалаб унда бузғунчилик ўрнига тақво, тартибсизлик ўрнига хавфсизлик, бузуқлик ўрнига аҳлоқ, ёвузлик ўрнига яхшиликни ўрнатмоқчи бўлса, у одамларни фақатгина яхшилик, салоҳият ва тақвога чақириб яхши аҳлоққа ўргатиши билан бунга эриша олмайди. У албатта атрофида солиҳлар гуруҳини бирлаштириши керак ва бу гуруҳни яхлит гуруҳ ва ижтимоий кучга айлантириши лозим, токи унинг ёрдамида бугун олам цивилизациясини бошқараётганларнинг қўлидан бошқарувни тортиб олсин ва жуда орзу қилинадиган инқилобни амалга оширсин”.

Аллоҳнинг пайғамбарлари йўлидан юз ўгирган ва Ер юзидаги энг катта ёмонлик - ширкни тинч қўйган бу бечоралар ҳақида нима ҳам дейиш мумкин? Улар унга керакли аҳамият бермай атрофига солиҳлар гуруҳини бирлаштиришни ва бу гуруҳни яхлит гуруҳ ва ижтимоий кучга айлантиришни, токи унинг ёрдамида ўзлари олдига қўйган мақсадларини ва орзуларини амалга ошириш учун қарор қилишибди.

Аллоҳ учун айтинг, бу солиҳларни қаердан топасиз, агар бизнинг тарбиямиз ва даъватларимиз пайғамбарлар таълимотига мос келмаса?! Улар бизларга осмондан йиқилиб тушадими?!

г) Шунингдек доктор Мавдудий қуйидагиларни ёзган:

“Бошқариш ва ҳукумат масаласи одамлар ҳаётидаги энг муҳим масала ва асосларнинг асоси ҳисобланади.

Бу масаланинг муҳимлиги ва унинг аҳамияти замонимизнинг келтириб чиққан нарсаси эмас. Бу масала қадим замонлардан борки, халқда юрадиган гап унга далил бўлади: “Одамлар ўз ҳукмдорларининг эътиқодида бўлади”. Бундан ташқари, ҳадисда “олимлар ва (қабила, қавм) катталар(и, амирлари) ўз халқининг салоҳияти ёки бузуқлигига жавобгардир” (Қаранг, “Ал-Усусул-Аҳлоқия лил-Ҳаракатил-Исломия”, 21-22-б.) (Қизиқ, доктор Мавдудий “энг муҳим масала”нинг исботи учун халқда юрган иборани ва ҳадис деб ўйлаб номаълум кишининг сўзини келтиради.)

... Аллоҳнинг элчилари юборилишининг ва китоблар нозил бўлишининг мақсади – Аллоҳга ибодат қилиш ва фақат Унгагина холис хизмат қилиш.

Аллоҳ Таоло айтди:

«Мен жинлар ва инсонларни фақатгина Менга ибодат қилишлари учун яратдим. Мен улардан ризқни ҳам Мени таомлантиришларини ҳам хоҳламайман. Дарҳақиқат, Аллоҳнинг Ўзи ризқ берувчи, Буюк Қувват эгасидир» (Зарийат, 56-58)...

(Муаллиф яна қуйидаги оятларни келтиради: (Анбиё-25), (Худ,1-2) – таржимон изоҳи).
Шундай қилиб доктор Мавдудий имомат ва мусулмонларнинг ҳукмдорлиги диннинг ҳақиқий мақсади, одамларнинг ҳаётидаги энг муҳим масала ва асосларнинг асоси деб ҳисоблайди. Бу ерда Шайхул-Ислом Ибн Таймия сўзларини келтириш ўринли бўлади. Унда имомат, яъни мусулмон имомларининг ҳукмдорлиги масаласида чуқур кетган рофизий Ибнул-Мутаххор ал-Халий фикрларига раддия бор. Бу рофизий ёзувчи ўз рисолаларининг бирида қуйидагиларни ёзган: “Бу шуҳратли ва гўзал мақола диннинг энг муҳим кўрсатмаси ва барча мусулмонларга тегишли бўлган асосий масала бўлмиш имомат масаласига бағишланган. Унинг маъносига етган одам Аллоҳнинг ҳузурида олийжаноб ўрин эгаллайди. Бу – бандага жаннат боғларида абадий яшаш ва Раҳмоннинг ғазабидан қутулишни таъминлайдиган иймон асосларидан бири...”. (Қ. Ибн Таймия «Минхажус-Суннатин-Набавийа» (1/20))

Шайхул-Ислом ёзадилар:

“Бу сўзларни бир неча нуқталарда рад қилиш мумкин.

Биринчидан, имомат масаласи диннинг энг муҳим кўрсатмаси ва барча мусулмонларга тегишли бўлган асосий масала деган одам ёлғон сўзламоқда. Бунга ҳамма мусулмонлар иттифоқ қилишган – суннийлар ҳам, шиалар ҳам. Бундан ташқари, бу куфрдир, чунки Аллоҳ ва Унинг Расулига бўлган иймон имомат масаласидан кўра анча муҳим. Бу Ислом динининг сўзсиз қабул қилинадиган қоидасидир. Аллоҳдан бошқа илоҳ йўқлиги ва Муҳаммад соллаллоҳу алайҳи ва саллам Аллоҳнинг элчиси эканлигига гувоҳлик бермагунича кофир киши мўмин бўлолмайди. Бу Аллоҳнинг Расули соллаллоҳу алайҳи ва салламнинг кофирларга қилган урушларининг энг асосий сабабидир. Саҳиҳ ҳадислар тўпламида Ул зот қуйидагиларни айтганлари ҳақида кўпгина ривоятлар келтирилади: “Одамлар то ла илаҳа иллаллоҳ ва Муҳаммад Расулуллоҳ деб гувоҳлик бермагунларича, намоз ўқиб закот бермагунларича улар билан курашишга буюрилдим. Агар улар бундай қилишса, улар ҳаёти ва молини Ислом менга рухсат берган ҳоллардан ташқари мендан сақлашган бўлишади. Уларнинг ҳисоби-жавоби эса Аллоҳнинг ҳузурида бўлади»  (Бу ҳадисни Бухорий (25) ва Муслим ривоят қилишди.)

Аллоҳ Таоло айтди: ... (Тавба-5).

Худди шу нарсани Расулуллоҳ соллалоҳу алайҳи ва саллам Али ибн Аби Толибга у кишини ғазотга юборганларида васият қилардилар ва ҳамма кофирлар билан шундай муомала қилардилар. Улар ўз ҳаётларини куфрларига тавба қилсаларгина сақлашлари мумкин эди. Бу ҳолларнинг барчасида Пайғамбар соллалоҳу алайҳи ва саллам ҳеч қачон улардан имоматга иймон келтиришни талаб қилмаганлар.

Аллоҳ Таоло айтди: 

“Агар улар тавба қилишиб намоз ўқишса ва закот беришса, динларингиздаги биродарларингиз бўлади” (Тавба, 11)...
Пайғамбар соллалоҳу алайҳи ва саллам имомат тўғрисида на умумий ва на хусусий суратда гапирганлар. Бундан ташқари, саҳиҳ ривоятлардан маълумки, Ул зот бу ҳақда Исломни қабул қилмоқчи бўлган бирон кишига айтмаганлар. Шундай экан, қандай қилиб уни диннинг энг муҳим кўрсатмаси дейиш мумкин??

Иккинчидан, Аллоҳ ва Унинг Расулига бўлган иймон ҳар доим ва ҳар ўринда имоматдан кўра муҳимроқ масала бўлган ва бўлиб қолмоқда...

Учинчидан, агар бу шундай бўлганида эди, Пайғамбар соллалоҳу алайҳи ва саллам мусулмонларга худди намоз, закот, рўза, ҳаж, Ёлғиз Аллоҳга ва Қиёмат кунига иймон келтириш арконларини тушунтирганларидек уни тушунтиришлари керак эди...

Шунингдек жуда яхши маълум бўлган нарса шуки, барча мусулмонларга тегишли бўлган асосий масала ва диннинг энг муҳим кўрсатмаси Аллоҳ Таолонинг Китобида ёритилган бўлиши керак... Қуръон тавҳид, Аллоҳ Таолонинг исм ва сифатлари, ва Унинг оятлари ҳақидаги хабарларга тўла... Унда фаришталар, муқаддас китоблар, Аллоҳнинг элчилари, Қиёмат куни тўғрисида кўпгина ҳикоялар, қиссалар, буйруқ, қайтариқ ва ҳукмлар мавжуд. Буларнинг биронтасини имомат ҳақида айтиб бўлмайди. Қуръонда энг муҳим ва энг асосий нарсадан бошқа ҳамма нарса бор деб қандай гумон қилиш мумкин? (қисқартирилган). (Қ. Ибн Таймия «Минхажус-Суннатин-Набавийа» (1/20-21))

Шайхул-Ислом кейин ёзадилар:

“Абадий бахтнинг сабаблари ҳақида сўзлаб Аллоҳ Таоло имоматни эслатмади. У айтдики: (Нисо-69,14)....

Кимдир раддия айтиб: “Мусулмонларнинг ҳукмдорлиги Аллоҳ ва Унинг Расули соллаллоҳу алайҳи ва салламга бўлган итоатнинг бир қисмидир” дейиши мумкин.

Биз айтишимиз мумкин бўлган нарса шуки, у намоз, закот, рўза, ҳаж ва диннинг бошқа кўрсатмалари каби Аллоҳ ва Унинг Расули соллаллоҳу алайҳи ва салламга бўлган итоатнинг бир қисмидир. Бироқ бу диннинг энг муҳим кўрсатмаси ва барча мусулмонларга тегишли бўлган асосий масала дегани эмас”. (Қ. Ибн Таймия «Минхажус-Суннатин-Набавийа» (1/28-29))

Сўнгра Шайхул-Ислом ёзадилар:

“Имомат иймон асосларининг бири деб ким айтди? Буни фақат жоҳиллар ва ёлғончилар айтишади!.. Биз иймоннинг кўпгина шоҳларини биламиз, лекин Аллоҳ ҳам, Унинг Расули соллаллоҳу алайҳи ва саллам ҳам имомат ҳақида иймон асослари деб зикр қилишган эмас... (Бу ерда Жибрийл алайҳиссалом ҳадиси  келтирилади – таржимон изоҳи.)

Аллоҳ Таоло мўминлар сифати ҳақида хабар қилиб имомат бўлган иймонни зикр қилмади. (Бу ерда далил сифатида қуйидаги оятлар келтирилган: Анфол-2-4, Ҳужурот-15, Бақара-177, Бақара-1-5 – тарж.изоҳи. ) ...” 

“Агар кимдир имоматга бўлган иймонсиз иймон комил бўлмайди деса, ва бу ҳақда бошқа нусуслар бор деса, унга айтиш керакки, агар шундай нусуслар бўлса ҳам, улар мусулмонлар ҳукмдорлиги иймоннинг асоси эмас, балки диннинг иккиламчи масаласи эканлигига ишора қилишади. Иймоннинг асоси – усиз иймон бўлмайдиган нарсадир. Бунинг мисоли - иккита гувоҳликни: Аллоҳдан бошқа илоҳ йўқ ва Муҳаммад соллаллоҳу алайҳи ва саллам Аллоҳнинг элчиси эканлигига гувоҳлик бермагунича ҳеч ким иймонли бўлмайди”. (Қ. Ибн Таймия «Минхажус-Суннатин-Набавийа» (1/32-33))

Мавдудийнинг мусулмон ҳукмдорлиги ҳақидаги фикрлари рофизийларнинг фикрларига мувофиқ келади. Ҳатто, афсуслар бўлсинки, Мавдудий бу масалада янада кўпроқ чуқур кетган, чунки рофизийлардан бири имоматни “диннинг энг муҳим кўрсатмаси” ва “иймон асосларидан бири” деган бўлса, Мавдудий мусулмон ҳукмдорлиги масаласини “одамлар ҳаётидаги энг муҳим масала ва асосларнинг асоси”, “диннинг ҳақиқий мақсади” ва “пайғамбарлар рисолатининг мақсади” деганини кўрдик.

Ниҳоят, мен барча ёш мусулмонларга Пайғамбаримиз соллаллоҳу алайҳи ва саллам йўлларидан маҳкам юришни маслаҳат бермоқчиман. Улар Робеъ ал-Мадхалий ва Мавдудий мавқеъларини солиштирмасдан, Роббимиз сўзи бўлмиш Қуръонни ва Пайғамбаримиз соллалоҳу алайҳи ва салламнинг Сунатларини эъзозлашларини истайман. Ёдда тутингларки, банда қандай шуҳратга етишмасин, ҳаётда қандай мавқеъни эгалламасин, унинг сўзларини ҳеч қачон Қуръон ва Суннат билан бир қаторга қўйиш мумкин эмас. Буни ҳақиқий иймон таълим беради ва бу Аллоҳнинг бандаси содиқлигига гувоҳликдир. (Таржимон томонидан қорайтирилиб белгиланди.)

МУСУЛМОН ОЛИМЛАРНИНГ МУСУЛМОН ҲУКМДОРЛИГИ БОРАСИДАГИ ФИКРЛАРИ ВА УНИНГ ЛОЗИМЛИГИГА ДАЛИЛЛАР
Имом Абул-Ҳасан ал-Мавардий айтади: “Мусулмон ҳукмдорларнинг бошқаруви пайғамбарлик ҳукмронлигининг давомидир. У дин қонунларининг риоясини ва дунёвий ишларнинг бошқарувини таъминлаши керак. Ал-Асаммадан бошқа барча фақиҳлар мусулмонлар ўз ҳукмдорига эга бўлишлари лозимлигига иттифоқ қилишган. Бироқ улар ҳукмдор мавжудлигининг лозимлигига бўлган далиллар борасида турли фикрлар билдиришган.

Улардан айримлари бунга ақл далолат қилади дейишарди: чунки ўзаро зулм қилишга тўсқинлик қиладиган ҳукмдорга одамларнинг бўйсунишини ақл  талаб қилади.

Ал-Афвах ал-Авдий айтди: “Халқ бебошлик (анархия, ҳукуматсизлик) қурбони бўлмаслиги керак, ҳамда жоҳиллар раҳбар бўлмасликлари лозим”.

Бошқа олимларнинг айтишича, ҳукмдор бўлиши лозимлигига нусуслар далолат қилади ва бу масалага ақлий хулосаларнинг ҳеч тегишли жойи йўқ, чунки ҳукмдор шариат кўрсатмалари билан иш тутади. Шариат кўрсатмалари эса ҳар доим мантиққа тўғри келавермайди ва унга бўйсунмайди.

Ниҳоят фақиҳлар, ҳукмдорни тайинлаш лозимлигига Аллоҳ Таолонинг қуйидаги сўзи далолат қилишига иттифоқ қилишди:

“Эй иймон келтирганлар! Аллоҳга итоат қилинглар, Расул(уллоҳ)га итоат қилинглар ва ўзларингиздан бўлган иш эгаларига” (Нисо, 59).

Бу оятда Аллоҳ барча мусулмонларни давлатни бошқараётган ҳукмдорларга итоат қилишга буюрди. Хитам ибн Урва айтадики, Абу Солиҳ Абу Ҳурайранинг қуйидаги ҳадисини ривоят қилган. Расулуллоҳ соллаллоҳу алайҳи  ва саллам айтдилар:

“Мендан кейин ҳар хил ҳукмдорлар келади: уларнинг ичида солиҳлар ҳам бўлади, фосиқлар ҳам. Ҳаққа мувофиқ келадиган барча нарсаларида уларга қулоқ тутинг ва итоат қилинглар. Агар улар тўғри иш тутсалар, сизларга ҳам, ўзларига ҳам фойда келтирадилар. Агар гуноҳ қилисалар, сизларга зиёни бўлмайди, балки уларга қарши айланади”.
Шундай қилиб, мусулмон давлатда ҳукмдор бўлиши лозим, бироқ бу вазифа, жиҳод олиб бориш ва шариат илмларини ўрганиш қаторида бир вақтнинг ўзида барча мусулмонларга юкланмайди. Агар бу вазифа улардан бир кишига юкланса, қолган барчаларнинг бўйнидан бу вазифа соқит бўлади”. (Қ. ал-Мавардий «Ал-Аҳкомус -Султония», 5-6-б.)
Қози Абу Яъло: “Ҳукмдорни тайинлаш - вожиб” деди.

Муҳаммад ибн Авф ибн Суфён ал-Хумсий имом Аҳмад бин Ҳанбалнинг қуйидаги сўзларини келтиради: “Агар халқни бошқарадиган ҳукмдор бўлмаса, фитна пайдо бўлади”.

Маълумки, Пайғамбар соллаллоҳу алайҳи ва саллам саҳобалари Саъд уруғининг айвонида ҳукмдорни сайлаш учун йиғилишганида, ансорлар қурайшликларга: “Бир ҳукмдор бизлардан бўлади, бири - сизлардан” дейишди. Лекин Абу Бакр ва Умар уларга раддия бериб:

“Араблар қурайшликлардан бошқаларга итоат қилишмайди” дейишди. Агар ҳукмдорни тайинлаш вожиб бўлмаганида бу баҳсдан нима ҳожат бор эди? Бунга қарамай, шундай одамлар борки, улар қурайшликлардан ҳам, бошқа мусулмонлардан ҳам ҳукмдор тайинлаш лозим эмас деб ҳисоблашади”. (Қ. ал-Мавардий «Ал-Аҳкомус-Султония», 19-б.)

Имом ал-Жуний айтдики: “Ҳукмдорни тайинлаш масаласи диннинг иккиламчи масаласига киради”. (Қ. «Магисул-Халқ», 9-б.)

Кўриниб турибдики, уламолар бу масалага иккиламчи деб қарашади ва мусулмон ҳукмдорлигини дин қонунларини амалга ошириш ва давлатни бошқариш учун воситадан бошқа нарса эмас деб ҳисоблашади. Бундан ташқари, улар орасида мусулмон ҳукмдорининг лозимлигига далолат қиладиган нарса ақлми, шариатми деган саволда ихтилоф қилишади. Биз ҳам мусулмон ҳукмдорлигини вожиб деб ҳисоблаймиз, лекин шуни тан олиш керакки, бунинг исботига Ал-Мавардий келтирган икки далил халқ томонидан сайланган ҳукмдорларга итоат қилишга бевосита кўрсатмайди. У эслатган оят ва ҳадис кенгроқ маънога эга ва шу билан бирга мусулмонларни ҳукмдорликка ўзи келган амирларга итоат қилишга ундайди (таржимон томонидан тагига чизилди). Абу Яълога келсак, у оят ва ҳадисга асосланмади, чунки улар унинг фикрига етарли равишда очиқ далолат қилишмаган эди. Ҳар ҳолда олимлар иккиламчи деб ҳисоблаган ҳамда далили борасида турли фикрлар билдирган масала диннинг ҳақиқий мақсади ва пайғамбарлар рисолатининг мақсади бўлиши мумкин эмас. Ушбу масалага бундай нуқтаи назардан қараганлар фақатгина уни шиширишмоқда ва тўғри ақида ва диннинг умуман олганда ўрнини камситишмоқда...

Кўпгина мусулмон сиёсатчилари: “Ислом – яхлит, бўлинмас дин” деган қоидани эълон қилишмоқда”...
Бу – жуда доно қоида, бироқ уни Расулуллоҳ соллаллоҳу алайҳи ва салламнинг йўллари ва солиҳ мусулмонлар йўлига тўлиқ мувофиқ ҳолда, чуқур кетиш ва орттиришдан холи равишда татбиқ қилиш керак.

Бироқ бугун биз, афсуски, уларнинг бу йўлдан қаттиқ оғишларини кўрмоқдамиз. Улар Исломий давлат қуриш ғоясини тарғиб қилишмоқда ва уни Аллоҳнинг ҳукмини Ерда жорий қилишга даъват деб номлашади, лекин Исломнинг бирламчи асоси бўлмиш тавҳид ва унинг турлари ҳақида унутишади. Улар янги давлат қуриш билан шунчалик машғулки, ҳатто тавҳидни тарқатишга Аллоҳнинг пайғамбалари давридагидек, хусусан, Пайғамбар Муҳаммад соллаллоҳу алайҳи ва салламнинг давридагидек, балки ундан ҳам кўпроқ эътибор бериш кераклигини ҳозирги вақтгача англашмади.

Ақлли, адолатли инсон буни инкор қиладими? Фикрлайдиган мусулмон бизнинг замонимиздаги мусулмонлар Исломнинг гуллаб яшнаши даврида яшаганлар ҳамда ақида ва фиқҳ илмларини фақат Қуръон ва Суннатдан олганларга ўхшаш деб даъво қиладими?

Аллоҳнинг қонунларини Ерда ўрнатиш ва бу ғояни шариат талабларига тўлиқ мувофиқ равишда амалга ошириш Расулуллоҳ соллаллоҳу алайҳи ва саллам чақирган барча нарсалар каби жуда муҳим ва Исломнинг ҳақиқий маъносини англаган ҳар бир мусулмонни безовта қилади.

Лекин мен савол бермоқчиман, Аллоҳнинг қонунларини ўрнатиш чақириғи исломий эътиқод асосларининг асосига аҳамиятсизлик ёки унчалик жиддий бўлмаган муносабатни талаб қиладими? Албатта. йўқ.

Аллоҳнинг қонунларини ўрнатиш диннинг энг муҳим кўрсатмасидан – Аллоҳга бўлган иймондан, У Муқаддас Қуръонда бизга хабар берган ва Пайғамбаримиз Муҳаммад соллаллоҳу алайҳи ва саллам бизга ўргатган Унинг гўзал исмлари ва комил сифатларига бўлган иймондан бошланиши лозим...

Ахир Аллоҳнинг қонунлари ва Унинг шариати ҳамда кўрсатмалари пайғамбарлар йўлидан қайтишга, Аллоҳга ибодат қилиш ва Ёлғиз Ўзигагина холис хизмат қилишдан юз ўгиришга бизларга йўл берадими?..

Ахир бу Аллоҳнинг ҳақларини даҳшатли суратда поймол қилиш эмасми?! Бу зулмларнинг энг каттаси эмасми? Нима учун унда буларнинг ҳаммасига бепарво бўлган сиёсатчилар Аллоҳнинг қонунларини ўрнатиш учун курашни даъво қилишади? Қани уларнинг адолати?!

Ахир Аллоҳнинг қонунлари мусулмонларнинг ақидасини бузадиган, ақлларини ўтмас қиладиган ва уларни пантеизм (Аллоҳнинг зоти ҳамма ерда эканлиги ҳақидаги ботил ақида – тарж.изоҳи), инсоннинг Худо билан бир эканлиги, барча динларнинг бирлашиши ва бошқа тўқималар билан ҳалок қиладиган сўфийликка эътибор бермасликка бизларга йўл қўядими?

Ахир Аллоҳнинг қонунлари қабрларда масжидлар қуришга йўл қўядими..?

Ахир Аллоҳнинг қонунлари Пайғамбар соллаллоҳу алайҳи ва салламнинг Суннатларини кўмиб бидъат, хурофот ва тўқилган нарсаларга ишонишга йўл берадими?

Адашиш, ширк ва бидъат тавҳид ҳақидаги исломий таълимотга ва умуман олганда Исломга бўлган иймонни одамларда йўқ қилади...
Менга кўп марта бидъат ва ширк аллақачон тугатилган дейишарди, бироқ мен кўряпманки, улар ҳозирги кунгача мавжуд. Бунинг устига улар гуллаб яшнамоқда, уларни университетларда ўргатишади, уларни ҳукуматлар қўллашади, уларни илм аҳли ва хизматчилар тарғиб қилишади. Нега БИЗ мусулмонларга буларнинг ҳаммаси Аллоҳнинг қонунларига зид келишини тушунтирмаймиз?

Нима учун биз бундай адашишга йўллиққанларни Аллоҳнинг қонунларига итоат қилишга ва Раб Таоло олдида бўйин эгишга чақирмаяпмиз?..

Одамларга ёвузлик ва ёмонликнинг манбаси фақат ҳукмдорлар деб одамларга уқдираётган ҳамда халқни фақатгина сиёсий курашга бел боғлашга илҳом қилаётган одам Муқаддас Қуръонга, Пайғамбар соллаллоҳу алайҳи ва салламнинг Суннатларига, исломий ва ҳатто бутунжаҳон тарихига ҳамда пайғамбарлар рисолатининг мағзига қарши сўз айтмоқда. Ёмонлик ва ёвузликнинг асосий ва энг хавфли манбаси Аллоҳнинг элчилари бизларни бир неча бор огоҳлантирган ва Аллоҳнинг илоҳий кўрсатмасига мувофиқ равишда уни йўқ қилишган нарсадир. Бундан бошқа бўлган барча нарсалар иккиламчи аҳамиятга эга. Мусулмон даъватчи буни яхши англамоғи, Аллоҳнинг арқонини маҳкам тутмоғи ва Унинг элчилари йўлига эргашмоғи лозим... 

Хотима

Сўз сўнгида мен Аллоҳнинг қонун чиқариши борасидаги ҳукмдорлигига ишонишимни ва қонунларни чиқаришга фақатгина Якка Ўзи ҳақли эканлигига иймон келтиришимни айтмоқчиман. Шунингдек, мен ишонаманки, Алоҳнинг қонунлари ҳаётнинг барча жабҳаларини ўз ичига олади ҳамда барча одамлар, гуруҳлар, ҳукмдорлар ва даъватчилар бу қонунларга итоат қилишлари лозим.

Динни тарғиб қилиб Аллоҳнинг кўрсатмаларига итоатсизлик қилаётганлар ва ақида ҳамда давлат ишларида Унинг қонунларига риоя қилмаётганлар фосиқ, кофир ва золимлардир...

Аллоҳумма солли ва саллим ъала набиййина Муҳаммад ва ъала алиҳи ва саҳбиҳи!
